
«Հայաստանի Հանրապետության 2024 թվականի պետական բյուջեի մասին» ՀՀ օրենքում վերաբաշխում, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծ

Իրավական ակտի անհրաժեշտությունը (նպատակը).
Վերաբաշխման անհրաժեշտությունը պայմանավորված է Հայաստանի և Վրաստանի թվով 60 երիտասարդների մասնակցությամբ ամառային արտաուսումնական կրթամշակութային-երիտասարդական ծրագիր (այսուհետև՝ Ծրագիր) իրականացնելու համար միջոցներ հատկացնելու խնդրով: 
Ծրագրի նպատակն է նպաաստել հայ և վրացի պատանիների միջև հաղորդակցման ապահովմանն ու միջմշակութային-երիտասարդական կապերի ստեղծմանը՝ հիմքում ունենալով երկու երկրների միջև երիտասարդության շրջանում փորձի փոխանակումն ու մշակութային, սովորութային յուրահատկությունների, աշխարհագրական, լեզվական առանձնահատկությունների ճանաչողությունը։ 

Ընթացիկ իրավիճակը և խնդիրները.
2024 թվականի հուլիսի 29-ից օգոստոսի 4-ը Հայաստանում նախատեսվում է իրականացնել ամառային միջազգային կրթամշակութային-երիտասարդական ծրագիր՝ Հայաստանի 30 և Վրաստանի 30 երիտասարդների մասնակցությամբ՝ առաջնահերթությունը տալով ֆորմալ կրթության մեջ ներառված 16-17 տարեկան դպրոցահասակներին:
Միջոցառումը նախատեսվում է ընդգրկել «1148. Արտադպրոցական դաստիրակության ծրագիր» բյուջետային ծրագրում որպես նոր միջոցառում՝ 12003 «Երիտասարդների համար միջազգային ամառային կրթամշակութային ծրագրի իրականացում» անվանմամբ: Ծրագրին Վրաստանի 30 մասնակիցների ընտրությունն իրականացվելու է Վրաստանում, իսկ Հայաստանի մասնակիցներն ընտրվելու են իրականացնող կազմակերպության կողմից: Մասնակիցների ընտրության համար սահմանվել են մի շարք չափանիշներ, այդ թվում՝ տարիքային (16-25 տարեկան), անգլերեն լեզվի իմացության, նմանատիպ ծրագրերի մասնակցության փորձառության տեսանկյունից: Արդյունավետ հաղորդակցություն ապահովելու նպատակով կարևորվելու է նաև երիտասարդների ակտիվությունն ու նախաձեռնողականությունը:
Ծրագրի մասնակիցները բաժանված կլինեն 5 խմբի, որից յուրաքանչյուրում՝ 12 մասնակից (6 վրացի և 6 հայ համամասնությամբ)։ Յուրաքանչյուր խմբին կցված կլինի 1 խմբավար, ով Ծրագրի 7 օրերի ընթացքում համակարգելու և առաջնորդելու է խմբի մասնակիցներին տարբեր միջոցառումների ընթացքում։
Ծրագրի կազմակերպման և իրականացման աշխատանքներն  իրականացնելու է «Հայաստանի մանուկներ» բարեգործական հիմնադրամը: Կազմակերպության ընտրությունը պայմանավորված է այն հանգամանքով, որ «Հայաստանի մանուկներ» բարեգործական հիմնադրամն ունի նշված տարիքային խմբում անհրաժեշտ բովանդակությամբ ծրագրեր իրականացնելու բազմամյա փորձ, համապատասխան մասնագիտական թիմ և համալիր տարածք՝ «ՔՈԱՖ ՍՄԱՐԹ» ավանը, որն իր մեջ ներառում է  ՍՄԱՐԹ կենտրոնը, Կոնցեպտ հյուրանոցը և Այցելուների կենտրոնը։
● ՔՈԱՖ ՍՄԱՐԹ կենտրոնը ոչ-ֆորմալ արտադպրոցական ուսումնական կենտրոն է՝ հագեցված ժամանակակից տեխնիկայով և սարքավորումներով։ Կենտրոնի լսարաններն օգտագործվելու են խմբային աշխատանքների կազմակերպման համար, իսկ Կենտրոնի ամֆիթատրոնը՝ Ծրագրի ամփոփիչ միջոցառումների և ներկայացումների համար։
● Կոնցեպտ հյուրանոցը ՍՄԱՐԹ ավանի հյուրընկալության բաղադրիչն է, որի մաս են կազմում նաև համագումարների կենտրոնը և Կոնցեպտ ռեստորանը։ Ծրագրի մասնակիցների կեցությունը, սնունդը և երեկոյան ժամանցի միջոցառումները կազմակերպվելու են նշված տարածքներում։
● Սմարթ ավանի բացօթյա տարածքն օգտագործվելու է միջխմբային մրցակցային խաղերի կազմակերպման և ավարտական խարույկի արարողության համար։
● Այցելուների Կենտրոնը Դեբետի կիրճի տարածքում զբոսաշրջիկների համար տեղեկատվական և զբոսաշրջային ծառայություններ է առաջարկում։
Կարգավորման նպատակը և բնույթը.
Ծրագիրը ներառում է մի շարք երիտասարդական, մշակութային, սպորտային, ժամանցային, կրթական, ճանաչողական միջոցառումներ, ինչպես նաև ինտելեկտուալ ժամանցի և մրցակցային խաղեր։ Ճանաչողական միջոցառումներն իրականացվելու են թիմային խաղերի տեսքով։ Ներառում է պանելային քննարկումներ, լեզվական, երաժշտական, թատերական խաղ-առաջադրանքներ։ Ճանաչողական միջոցառումների մաս են նաև Լոռու մարզում և դեպի Երևան էքսկուրսիաները, արշավները։ Երտասարդական միջոցառումը ներառելու է երկու երկրներում մշակվող և իրականացվող երիտասարդական քաղաքականության ներկայացումը, համագործակցության զարգացման մանրամասների, ինչպես նաև հաջորդ տարիներին իրականացվող համատեղ միջոցառումների քննարկումը: Սպորտային միջոցառումներն իրականացվելու են մարմնամարզության, յոգայի, ֆիթնես առաջադրանքների և սպորտային մրցախաղերի տեսքով։ Մշակութային միջոցառումների արդյունքը խարույկի օրվա բեմադրությունն է։ Ժամանցային միջոցառումները, ինտելեկտուալ և մրցակցային խաղերը կազմակերպվելու են Ծրագրի ողջ ընթացքում։ Զույգերով կամ թիմերով ժամանցային միջոցառումների համար մասնակիցներին շաբաթվա ընթացքում հատկացվելու է ազատ ժամեր, իսկ ինտելեկտուալ և մրցակցային խաղերը կազմակերպվելու են խմբերի միջև՝ թիմային ձևաչափով։ Կրթական միջոցառումների բաղադրիչ է ՔՈԱՖ Սմարթ Կենտրոնի ամառային ծրագրի փակման արարողությունը, որին մասնակցելով մասնակիցները հնարավորություն կունենան ծանոթանալ Կենտրոնի 15 ծրագրերի նախագծերին և բացահայտել Սմարթի կրթական մոդելը՝ հիմնված կոգնիտիվ, հուզական և ֆիզիկական ոլորտների համապարփակ զարգացման վրա։ 
Ծրագիրը նախատեսում է ամփոփել խարույկի շուրջ (6-րդ օրը): Այդ օրը նախատեսվում են մասնակիցների կողմից բեմադրված ներկայացումներ, մրցանակների հանձնում, հուշանվերների հանձնում, երաժշտություն, պար։ Ծրագրին կցված է լինելու բուժքույր 24/7 ռեժիմով, ով հոգալու մասնակիցների առողջության առաջնային խնդիրների լուծումը:
Ծրագրի իրականացման համար կպահանջվի 18261,3 ՀՀ դրամ գումար:


Իրավական ակտի կիրարկման դեպքում ակնկալվող արդյունքը.
Հայաստանի և Վրաստանի 16-25 տարեկան թվով 60 երիտասարդների համար ամառային միջազգային մշակութային-երիտասարդական ծրագրի իրականացման արդյունքում ակնկալվում է, որ ծրագրում ընդգրկված մասնակիցները կստեղծեն դրական միջմշակութային հաղորդակցություն, կլավացնեն երիտասարդների միջև շփումները, մշակութային, սովորութային յուրահատկությունների, աշխարհագրական, լեզվական առանձնահատկությունների ճանաչողությունը։ 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Միջոցառման անհրաժեշտությունը բխում է 
Հայ-վրացական միջկառավարական տնտեսական համագործակցության 13-րդ նիստի արձանագրության 8.5-րդ կետից և 2011 թվականի նոյեմբերի 29-ին կնքված «Հայաստանի Հանրապետության սպորտի և երիտասարդության հարցերի նախարարության և Վրաստանի սպորտի և երիտասարդության հարցերի նախարարության միջև երիտասարդությանն առնչվող հարցերի բնագավառում համագործակցության մասին» համաձայնագրից, որի համաձայն կողմերը, հավատարիմ մնալով իրենց կողմից ստանձնած պարտավորություններին, շարունակելու են համագործակցությունը երիտասարդության ոլորտում։ 
2021 թվականին Հայաստանի Հանրապետության կրթության, գիտության, մշակույթի և սպորտի նախարարության կողմից կազմակերպվել է Հայ-վրացական երիտասարդական առաջին համաժողովը՝ Հայաստանում և Վրաստանում ներկայիս պետական երիտասարդական քաղաքականության զարգացումների և երիտասարդական աշխատանքի թեմաներով, իսկ 2022 թվականի դեկտեմբեր ամսին ՀՀ պատվիրակությունը (շուրջ 10 մասնակից) այցելել էր Վրաստան՝ ծանոթացել Վրաստանի պետական երիտասարդական քաղաքականությանը, առավել մանրամասն ուսումնասիրել երիտասարդության ընդհանուր վիճակն արտացոլող հետազոտություններն ու երիտասարդության բարեկեցության ինդեքսը, ինչպես նաև իրականացրել ճանաչողական այց Վրաստանում գործող երիտասարդական տեղական և հասարակական կազմակերպություններում։
Վրաստանի մշակույթի, սպորտի և երիտասարդության նախարարությունում իրականացվող կառուցվածքային փոփոխությունների պատճառով 2023 թվականին Հայաստանում նախատեսված Հայ-վրացական երիտասարդական միջոցառումը տեղի չունեցավ: 
Հաշվի առնելով երկկողմ համագործակցության կարևորությունը, ինչպես նաև հիմք ընդունելով, որ փոխադարձության հիմունքներով մեկ Հայաստանում, իսկ հաջորդաբար Վրաստանում անցկացվո երիտասարդական համաժողովը տեղ է գտնում նաև երկու երկրների ամենամյա միջկառավարական հանձնաժողովների արձանագարություններում, կարևորում ենք 2024 թվականին հայ-վրացական երիտասարդական միջոցառման իրականացումը Հայաստանի Հանրապետությունում:
Միջոցառման իրականացման անհրաժեշտությունը բխում է նաև՝
ՀՀ կառավարության 2021 օգոստոսի 18-ի թիվ 1363-Ա որոշմամբ հաստատված ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի  1-ին, 2-րդ 3-րդ պարբերությունից՝
«Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:
Կրթության բոլոր մակարդակների համար առանցքային են լինելու ներառական կրթական միջավայրի ստեղծումը, կրթության բովանդակության և կրթական ծրագրերի արդիականացումը, անհրաժեշտ ենթակառուցվածքների արդիականացումն ու վերազինումը, ժամանակակից տեղեկատվական տեխնոլոգիաների լայն կիրառումը ուսուցման և կառավարման համակարգերում, «կրթություն-գիտություն-աշխատաշուկա» կապի ամրապնդումը: Խրախուսվելու է նաև կրթությունը ողջ կյանքի ընթացքում:»:
Միջոցառման անհրաժեշտությունը բխում է «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի թիրախային արդյունքի ցուցանիշի ապահովման պահանջից, այն է՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն»:   
Միջոցառման անհրաժեշտությունը բխում է 2022 նոյեմբերի 16-ի «Հայաստանի հանրապետության կրթության մինչև 2030 թվականի զարգացման պետական ծրագիրը» հաստատելու մասին ՀՕ-441-ով հաստատված  օրենքի հետևյալ պարբերությունների պահանջից.  
Ներածության 6-րդ պարբերություն՝ Անհատի կրթության և սովորելու իրավունքի լիարժեք իրացման համար Ծրագիրը կարևորում է կյանքի տարբեր փուլերում մարդուն անհրաժեշտ որակյալ կրթական ծառայությունների ամբողջական և բազմազան փաթեթի հասանելիությունը յուրաքանչյուր համայնքում և բնակավայրում՝ նպատակ ունենալով ապահովել տարածքային խելամիտ և համաչափ զարգացում ու կյանքի որակի էական բարձրացում:
2-րդ գլխի 77 –րդ կետի ՝ 2-րդ՝ 
2) կրթության արդյունավետության բարձրացում, որը կապահովի ռեսուրսի (ներառյալ մարդկային) առավելագույն օպտիմալ և արդյունահենք տեղաբաշխում, համակարգի գործընթացային, ծախսային և կառավարման արդյունավետության բարձրացում՝ հիմնվելով կրթական համակարգի սոցիալական արդարության ապահովման սկզբունքի վրա.
6-րդ՝ 
6) կրթության հասանելիությանը, սոցիալական պաշտպանությանն ու աղքատության հաղթահարմանն ուղղված գործողությունների միջև սերտ կապի և համընթացության (սիներգիայի) ապահովում՝ հաշվի առնելով աղքատության և մասնավորապես մանկական աղքատության բարձր մակարդակը և դրա մեծ ազդեցությունը կրթության արդյունքի վրա, ազգային և համամարդկային արժեքների համադրում. Հայաստանի կրթական համակարգը, միջազգային կրթական համակարգի անբաժանելի մաս լինելով, ակտիվորեն ներգրավված է եվրոպական և տարածաշրջանային կրթական ինտեգրացիոն գործընթացներում՝ ազգային շահերի, կրթական առաջադեմ ավանդույթների և նվաճումների պահպանմամբ ու զարգացմամբ.
7-րդ՝ 
7) տարածքային համաչափ զարգացում, որը կայուն զարգացման կարևոր նախադրյալ է: Կրթության համակարգում հավասարության ապահովումը և տարածքային անհամաչափ զարգացման մեղմումը պետք է լինեն իրականացվող քաղաքականության անկյունաքարային սկզբունքները.

Նախագծի մշակման գործընթացում ներգրավված ինստիտուտները և անձինք․
ՀՀ կրթության, գիտության, մշակույթի և սպորտի նախարարության մասնագետները:

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Նախագծի ընդունումը Հայաստանի Հանրապետության պետական բյուջեի ծախսերում ավելացում և այլ իրավական ակտերում փոփոխություն կատարելու անհրաժեշտություն չի առաջացնում:
«1148 Արտադպրոցական դաստիարակության ծրագիր» բյուջետային ծրագրի «11001 Արտադպրոցական դաստիարակություն» միջոցառման շրջանակներում հիմք ընդունելով արդյունքային ցուցանիշները, կազմակերպությունների հետ պակաս գումարով են կնքվել պայմանագրեր: Վերոնշյալ միջոցառումից գումարի նվազեցման արդյունքում համապատասխանաբար նվազեցվել են նաև արդյունքային ցուցանիշները:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

 Այլ տեղեկություններ.
     Չկան:


